
Síðastliðna helgi fjallaði OR, fjölmiðlafulltrúi og umhverfisstjóri
um vatnsvernd í Heiðmörk í heilli ritröð á mbl.is. Eftir lestur
þessara ritgerða sem voru um margt athyglisverðar varð
augljóst að þær þurfti að leiðrétta og svara.  Áður en það er
gert er rétt að draga upp mynd af Heiðmörk og því
fyrirkomulagi sem þar er.

Heiðmörk er stofnuð 1950 eftir um átta ára undirbúning
Skógræktarfélgs Reykjavíkur og hefur svæðið verið rekið af
félaginu allar götur síðan með Reykjavíkurborg sem helsta
bakhjarl ásamt 140 frjálsum félagasamtökum. Orkuveita
Reykjavíkur eða gömlu veitustofnunarnar komu ekki þar að.
Heiðmörk er nú samansett úr fimm jörðum. Landeigendur eru
Garðabær, Reykjavíkurborg og álitamál er hvort landsvæði í
suðurhluta Heiðmerkur sé í eign Garðabæjar, ríkisins eða
einkaaðila. Þá eignaðist OR árið 2004 eina jörðina, Elliðavatn,
fyrir 0 krónur, með eignaafsali þáverandi borgarstjóra
Reykjavíkurborgar.

Það má vel kalla Heiðmörk fjölnotasvæði, en best er hún
þekkt sem útivistarsvæði eða friðland höfuðborgarbúa og
koma þangað um 500 þúsund gestir árlega. Fjölmargir
hagsmunaaðilar hafa í gegnum tíðina tekist á um hvernig best
sé að nýta Heiðmörk í þágu íbúa. Til dæmis vilja hestamenn
fjölga reiðleiðum. Orkuveita Reykjavíkur er einn
hagsmunaaðili sem stundar þar vinnslu á neyslu- og
iðnaðarvatni í stórum stíl, svo stórtæk er OR í vinnslunni að
afleiðing þess er að vatnsrennsli í Elliðaárnar ekki nema 1/3 af
því sem ætti að vera. Ekkert er óeðlilegt við það að hver
hagsmunaaðili um sig telji sína starfsemi mikilvægasta.
Jafnframt rekstrinum á Heiðmörk hefur Skógræktarfélag
Reykjavíkur staðið fyrir umfangsmikilli skógrækt í samvinnu
við önnur frjáls félagasamtök. Meginmarkmið þeirrar
skógræktar hefur verið náttúruvernd, að græða upp örfoka
land og með því bæta aðstöðu til útivistar árið um kring, bæta
gæði drykkjarvatns borgarbúa og til tekjuöflun til reksturs
svæðisins.  Í fréttaflutningi undanfarið hefur komið fram
umtalsverð gagnrýni á skógrækt frá OR og í einni fyrirsögninni
kom fram að skógrækt væri beinlínis óæskileg. Í kjölfarið hafði
umhverfisstjóri OR samband, sá sami og stóð fyrir



ritgerðunum á vef mbl.is um helgina, og tjáði undirrituðum að
þetta hefði verið ranglega gert hjá blaðamanni, þetta hafi hún
ekki átt við og væri blaðamannsins. Ég trúi
umhverfisstjóranum  þar sem 3. janúar síðastliðinn skrifaði
forstjóri Orkuveitunnar ásamt Reykjavíkurborg undir samning
við Skógræktarfélag Reykjavíkur um umtalsverða aukningu
skógræktar í Heiðmörk næstu 10 árin.

Sumarhúsin bjarga fjárhag OR ?

OR hefur fyrirskipað að sumarbústaðir í Heiðmörk skuli
fjarlægðir umsvifalaust, og vísar í  skipulag. Í aðalskipulagi
Reykjavíkur stendur þó að eldri sumarbústaðir megi vera
áfram og þá megi endurbyggja og bæta. Hér er því OR að fara
gegn gildandi aðalskipulagi. Skógræktarfélag Reykjavíkur
hefur bent á gagnsemi bústaðafólks í þágu almennings þar
sem þeir virki sem vaktmenn Heiðmerkur um kvöld og helgar
þegar enginn er annar á vaktinni. Upplýsingafulltrúi OR segir
að verið sé að reka bústaðaeigendur í burt vegna
vatnsverndar. Í viðtali við blaðamann mbl. í gær (miðvikudag)
segir hann frá viðræðum OR og Reykjavíkurborgar um sölu á
m.a. því landi sem bústaðirnir standi á og að þar mætti efla
útivist þar sem það sé neðan brunnsvæða og skapi því ekki
hættu fyrir vatnsbólin. Svo vel vill til að bústaðirnir, allir með
tölu, standa neðan brunnsvæðanna og því eru engin haldbær
vatnsverndarrök fyrir því að vísa þeim burt. Sala landsins er
liður í að rétta af fjárhag OR en Reykjavíkurborg vill ekki
kaupa nema bústaðirnir verði fjarlægðir fyrst. Er miður ef
bústaðaeigendur verða leiksoppar í slíkum viðskiptum.   

Heiðmörk ruslahaugur?

Orkuveitumenn létu blaðamann mbl. fá myndasyrpu sem þeir
hafa tekið saman á nokkrum árum og á augljóslega að draga
upp þá mynd að umgengni almennings í Heiðmörk sé mjög
ábótavant og af því stafi mikil hætta fyrir vatnsbólin.
Sannleikurinn er sá að allur þorri gesta gengur vel um
Heiðmörk.. Heiðmörk er 32 ferkílómetrar að stærð sem er
álíka og allt byggða svæði Reykjavíkur. Ein af myndunum var
tekin fyrir um fimm árum af vörubíl sem hafði farið á hliðina.
Það atvik var hið eina sem hafði í för með sér raunverulega



hættu á mengunarslysi í Heiðmörk. Vörubíllinn sá vann við að
byggja dælustöð fyrir drykkjarvatnið. Þetta var ekki
almenningur eins og látið er liggja að í greininni, heldur á
ábyrgð þeirra sem falið er að gæta vatnsins. Líklega stafar þó
mesta hættan af Suðurlandsveginum, sem á nokkurra
kílómetra kafla liggur ofan á megin grunnvatnsstraumnum til
vatnsbólanna.

Eins heldur Or því fram að umferðaröngþveiti hafi myndast í Heiðmörk í kring
um jólatrjáasölu félagsins í desember. Þeir starfsmenn félagsins sem unnu við
trjásöluna kannast ekki við þetta og vita ekki hvað OR á við. Það komu 1200
bílar á 6 dögum sem eru að meðaltali 200 bílar á dag og allt gekk greiðlega
fyrir sig.

Deiliskipulagið

Í nóvember sl hafnaði OR tillögu að deiliskipulagi Heiðmerkur,
sem hafði verið í undirbúningi um langa hríð. Í því skipulagi
var gert ráð fyrir fjölmörgum varnaraðgerðum til að bæta
öryggi vatnsins. Mengunarvarnir meðfram vegum, lokun vega
og að dregið verði úrumferðarhraða. Í kjölfarið hefur
Skipulagsráð Reykjavíkur sett allt málið á ís og ekki er vitað
hvort og hvenær deiliskipulag Heiðmerkur verður tekið á
dagskrá aftur. Með þessu hefur Orkuveita Reykjavíkur komið í
veg fyrir að bætt verði úr öryggismálum vatnsverndar í
Heiðmörk.

Heiðmörk er í mun betra ástandi en OR vill sýna hana. Ef
ástandið er svona slæmt þá hlýtur, í samræmi við málflutning
OR, vatnið sem þeir selja að þurfa athugunar við. Heiðmörk
hefur frá upphafi verið fjölnota svæði þátta sem styða hver við
annan;  vatnsforðabúr og vatnsframleiðslustaður, útivistar- og
skemmtistaður, fræðslu- og rannsóknarsetur,
o.s.frv. Heiðmörká að vera það áfram. Það er ekkert því til
fyrirstöðu að tryggja áfram farsælt sambýli þessa ólíku þátta
eins og hingað til.  .


